
Nafarroak publizitate kanpaina berria eta bere turismo eskaintza aurkeztuko ditu FITUR-en  

Ostirala, 2009ko urtarrilaren 23a.  Nazioarteko Turismo Azoka (FITUR)  urtarrilaren 28tik otsailaren 1era eginen da Madrilgo IFEMAren Azoka Esparruan, eta Nafarroaren standa 7. pabiloian kokatuko da. Foru Komunitatearen aurtengo turismo eskaintza ezagutarazteaz gain, publizitate kanpaina berria aurkeztuko dute.

Edizio honen nobedadeetako bat Ernest Hemingway idazlearen tamaina errealeko eskultura bat izanen da. Hain zuzen ere, idazleak Nafarroara eginiko azken bisitaren 50. urtemuga ospatzen baita aurten. Eskulturak 185 zentimetro neurtzen ditu, eta 240 kilo pisatzen ditu, gutxi gorabehera. Bere egilea Funesko José Javier Doncel da, eta Nafarroako standean izanen duen presentzia Gaztelu plazako Cafe Iruñaren lagapenari zor dio. 2007az geroztik, plaza horretan dago kokatuta bere eskultura, hain zuzen ere, Hemingwayren Txokoa bezala ezagutzen den lekuan.


Bestalde, Nafarroako standak birtualki Sanferminetako entzierroaren ibilbidea egiteko aukera eskainiko du, Proevent enpresak garatutako sistema baten bitartez. Simulagailu birtual hau prototipo bat da. Lasterka egiteko zinta baten gainean eta kaskoa jantzita, erabiltzaileak entzierroan ateratzeko esperientzia bizi ahalko du.


Musika Azkoiengo txaranga batek jarriko du edizio honetan. Ostegunetik igandera bitartean, eskualdeko musika eta folklore tipikoak izanen ditu ardatz. 


Standak 500 metro karratu edukiko ditu, eta bitartekariei, prentsari, preskribatzaileei, eta oro har, publikoari Nafarroa norako turistiko gisa aurkezteko balioko du. Enpresa esleipenduna Nafarroako Eventos (Zunzarren, SM) izan da. Standa diseinatzeko, 2009an Nafarroako Komunitatearen turismorako garrantzitsuak izanen diren hiru gai hartu dira: “Nafarroa. Bizitzeko erak” turismo kanpaina berriaren aurkezpena, Hemingway Urtearen ospakizuna eta 2016ko Europako hiriburutzarako Iruñea-Torun hautagaitzaren sustapena.


Standa hainbat eremutan banatuta egonen da. Erakundearen eremuak erakusmahaia izanen du, turismoa sustatzeko materiala banatzeko, eta pantaila bat, ikusizkoak proiektatzeko. “Nafarroako turismo sektoreko profesionalak” bezala izendatutako eremu profesionalari dagokionez, sektoreko hainbat enpresa hartuko ditu.


Eremu nagusiak biltegiak eta dastatze-taberna edukiko ditu. Beheko solairuan egonen da publikoarentzat zabalik, eta Marisol de Caderita jatetxeko catering taldea arduratuko da lan horretaz. Bestalde, Nafarroako hainbat enpresa egonen dira standean, beren produktuekin: Arbizu, SA (hestebeteak eta artisau pateak), Mitxel Etxenike (ahatetik ateratako produktua), Bodegas Julián Chivite, Bodegas Ochoa, Bodegas Pagos de Araiz, Bodegas Príncipe de Viana, Bodegas de Sada, Bodegas Señorío de Otazu, eta Viñedos y Bodegas Alconde


Horrez gain, standak 25 metro karratuko eremu bat izanen du aurkezpenetarako. Solairugainean kokatuko da eta lanerako bi bulego eta prentsa aretoa ere izanen ditu. 


Azkeneko edizioetan bezala, bigarren azoka egunean, Nafarroaren Eguna ospatuko da, hain zuzen ere, hilaren 29an (osteguna). 11:30ean Miguel Sanz Nafarroako Gobernuko presidenteak eta Juan Ramón Corpas Kultura eta Turismo kontseilariak standa bisitatzea aurreikusi da. Ordu erdi geroago, prentsaurreko bat eskainiko dute, turismo eskaintza eta “Bizitzeko erak” izeneko publizitate kanpaina berria aurkezteko. Ondoren, 12:30ean, Nafarroako produktuak dastatzeko aperitibo bat eskainiko dute.


Aurkezpen profesionalak aurreko egunean hasiko dira, alegia, hilaren 28an (asteazkena). Nazioarteko turismo agenteen politikari eskainitako bost aurkezpen eginen dituzte. Hala, TMC, BZ.com, Interface Tourism eta Adam Integrated Communications enpresek Nafarroak norako turistiko gisa duen ahalmena azalduko dute, hainbat txostenetan. Era berean, Holandako, Alemaniako, Frantziako eta Italiako merkatuen joerak agertuko dituzte, hurrenez hurren.


Osteguneko jardunaldirako honako aurkezpen profesional hauek aurreikusi dituzte:

· Dinamic Eventos-ek ekitaldiak antolatzeko eta kultura kudeatzeko egin duen plana aurkeztuko du (16.00etan).

· Entrevinos Enpresa. Donejakueko Ardoaren Ibilbidea (16:30ean). 

· Incoming Navarra: krisia borrokatzeko berritasunak 2009rako. Sanferminetako programa berezia errusiar merkaturako (17:00etan).

· Pirinioetako Turismo Partzuergoa eta Aezkoako eta Zaraitzuko Batzarra. Iratiko Oihana: Iratiko Behatokien Sarea (17:30ean).

· Nafarroako Erdialdearen Garapenerako Partzuergoa. Nafarroako Erdialdeko ardoaren ibilbidea: Nafarroa Erdialdeko Behatokien Ibilbidea, eta Interpretazioa egiteko bidezidorrak eta jarduera turistiko-kulturalen sarea (18.00etan).

Sustapen kanpaina


“Nafarroako Erresuma. Aniztasunaren Lurra” marka turistikoaren pean Nafarroako Gobernuak abian jarri duen sustapen turistikorako kanpaina berriak “Nafarroa, bizitzeko erak” izena hartu du eta elementu funtsezko bat du, alegia, bisitariek beraiek hartutako Nafarroari buruzko argazkiak eta Interneteko sare sozialetan beraiek ipiniak, web 2.0 izenekoetan, besteak beste, Flickr, Picasa, Facebook edo Tuenti. 


Kanpaina honekin agerian jarri nahi da Foru Komunitateak eskaintzen duena hobekien balioesteko modua eskarmentua dela. Gainera, eskerrak eman nahi zaizkie Nafarroa bisitatu duten pertsonei eta bereziki azpimarratu nahi da aisia eta turismoa ulertzeko dauden hainbat modutan aurki dezaketen gozamena, edo norberak dituen interes pertsonaletan, Nafarroa era askotako lurraldea dela azpimarratzeaz gainera.


Publizitate kanpainaren irudi nagusia Jaime Moral Blanco agertzen den argazki bat da, 28 urteko Valladolideko gaztea, nafar Pirinioetako mendi baten tontorrean salto eginez. Atzean ikusten dira hurbil dauden beste mendi batzuen gailurrak eta zeru urdin-urdina.


Bere egonaldian, Jaime Moralek eskualdeko paisaien hainbat argazki atera zituen eta ondoren horietako batzuk ipini zituen Flickr-en. Publizitate kanpainan parte hartzeko gonbita egin zitzaionean, harritu egin zen. Nafarroan egin zuen egonaldian naturak erakarri zuen gehien.


Prentsako bisualek Komunitateko produktu turistikoak erakusten dituzten argazkiak izanen dituzte; telebistako iragarkiek, berriz, Leño taldearen “Maneras de Vivir” (“Bizitzeko erak”) abestiaren musika banda erabiliko dute.


Komunikazio sorkari berria ez da 2005ean marratutako ildo estrategikotik aldentzen, beraz, mezu guztiak, orokorrak eta zehatzak, urte horretan gauzatzen hasi zen Marketin Turistikoko Plan Integralean definitutako estrategiaren mende daude. Komunitateko indarguneen artean natura zaindua dago, baita ondo gordetako kultur ondarea, berezko gastronomia, ardoak, festak eta jende abegitsua ere.


FITUR-en barruan ere 2009ko turismo aldizkaria aurkeztuko da. Publizitate berria sartu da eta 63 orrialdeetan Nafarroako 2009ko berritasunak eta leku miragarriak sartzen dira, Komunitateko biztanleen eta bisitarien artean herri bozketa eginez aukeratutako hogeita hamar norakoen multzoa. Orobat, iaz parte hartutako azoken laburpena jasotzen da, mota askotako informazio turistikoa, ostatuen gida bat, inbertsioak, etab. Horrekin guztiarekin batera, argitalpenak kultur eta landa turismoa egiteko hainbat proposamen biltzen ditu eta aipamen berezia egiten zaio hiriburuari, Iruñeari, turismo aktiboari eta hegaztien behaketari. Lehen argitalpenak 7.000 ale ditu. 

